
3.

De prins van Oranje aan de vier afgetreden kolonellen 
der stad Antwerpen.

28 MAART 1581.

Copie van den brief by Syne Ex® geschreven aen de vier oude 
colonnellen deser Stadt.

De prince etc.
Erentfeste, eersame, wyse, discrete, besundere goede vrinden, 

wy hebben sunderlinghe bedroeft gheweest te verstaen tgene 
op ten XIX n deser maendt in den Breeden Raedt u luyder stadt 
is ghehandelt aengaende de veranderinghe ende verlatinghe van 
u luyder ampt, niet vuyt oorsaecken dat wy achten (zoo wy oock 
meynen u luyden geheelyck bekent te wesen) dat de bedieninghe 
der officiën diensten ende ampten, niet en behoort onder de 
ghemeynte verdeilt te wordene, tot ontlastinghe van degenen die 
te vorens tot den selven dienste hen hebben begeven, maer dat 
wy niet en connen loven oft voor goet innesien de maniere die in 
de voors. veranderinghe geschiet is. Ende souden sonderlinghe 
begheert hebben dat volghende ons versoeck, zoo met onsen 
brieven aen dien van de voors. Stadt, als oock aen eenighe haere 
gedeputeerde gedaen, dat de selve veranderinghe tot onse weder- 
comste vertoghen oft ten minsten eenen anderen voet ende wyse 
daerinne hadde ghebruyct gheweest. Dan soo wy oock syn onder
richt dat ghy luyden met alle danckbaerheyt ende bekentenisse 
van u luyden goeden ende getrouwen dienst by den leden der 
voors. stadt syt van den selven verlaten met vereeringhe ende 
sulcken bescheet, dwelck voor u luyden ende uwe nacomelinghen 
sal moghen dienen tot betuygenisse van het groot debvoir ende 
getrouwicheyt by u lieden der Stadt ende deen volghens der 
ghemeyne zaecke in dien deele bewesen, ende dat wy niet gherne 
(naer dien sulckx is gheschiet) oorsake en souden geven, om 

d’eene verandeiinghe op d’ander te trecken ende van d’een incon- 
venient in d’ander te vallen, zoo hebben wy 'tselve wel willen 
ten besten innesien ende de nieuwe ghecorne colonnellen voor 
zulcx approberen, volghende onse brieven aen de voors. leden 
ten selven eynde ghesonden, u luyden midts desen in 't particu
lier hoochelyck bedanckende voor u luyden goedt debvoir ende 
ghetrouwen dienst, hier inne tot noch toe bewesen, waer van wy

zyn ende altyt seien wesen een zekere gewis ende volcomen 
ghetuychenisse (soo ons de selve voor alle andere zyn bekent) u 
lieden midts desen tot voordere ende meerder bekentenisse van 
dien wel willende beloven dat wy tot onser eerste comste des 
aengaende seien gven voorder ende breeder bescheet by geschrif
te ende anderssins in sulcker vueghen ende vor me zoe wy ende 
ghy luyden sult moghen versinnen t zelve allerbest soude mue- 
ghen gheschieden. Begheerende dat ghy lieden middeler tyt voor 
ghewisch wilt gelooven, dat wy zullen altyt bereedt wesen om de 
zelve te bewysen alle vrindtschap ende gheneghentheyt, daer 
ende alomme ons ’tselve sal mogelyck wesen. Wy betrouwen u 
luyden voorts dat ghy sult den nieuw aencomende colonnellen 
doen alle hulpe bystandt ende beweghinghe in alle voorvallende 
saecken die haer in den selven hueren ampt zelen voorwenden 
welck wy oock anderssins midts desen hertelyck zijn versuecken- 
de. Hier mede dese eyndende ende biddende den Almoghenden 
u lieden, Erntfestige, eersame, wyse, besundere goede vrinden, 
te nemen in syne heylighe hoede. Vuyt Amsterdam den 28sten 
Marti 1581. Onderstondt : U lieden zeer goede vrindt tot uwen 
dienst, Guillem de Nassau.

(Ibid. fol. 90vo.)


